بلوچستان اسمبلی کی تمام خواتین ارکان کی ایوان کی کارروائی میں شرکت،16فیصد ایجنڈا خواتین نے پیش کیا
صوبائی کابینہ میں خواتین کی نمائندگی صفر،  اوسطاً ہر خاتون رکن نے پانچ ایجنڈا امور جمع کرائے
[bookmark: OLE_LINK1]سپیکر راحیلہ حمید خان درّانی  کی زیرِ صدارت تقریب میں خواتین ارکان اسمبلی کی کارکردگی پر فافن کی رپورٹ کا اجرأ
کوئٹہ، 12مارچ 2017: فری اینڈ فئیر الیکشن نیٹ ورک (فافن) کی خواتین اراکینِ اسمبلی کی کارکردگی پر جاری کی گئی رپورٹ کے مطابق بلوچستان اسمبلی کا سولہ فیصد سے زائد ایجنڈا خواتین ارکان کی جانب سے پیش کیا گیا تھا جو کہ اسمبلی کی تعداد کا بیس فیصد ہیں۔ مزید برآں تمام خواتین نے ایوان کی کاروائی میں شرکت کی۔  خواتین کے عالمی دن (آٹھ مارچ) کے حوالے سے جاری کردہ اس رپورٹ میں جون 2013 سے فروری  2017تک کی اسمبلی کارروائی میں خواتین کی حاضری اور کارکردگی کا جائزہ لیا گیا ہے۔ 
[bookmark: _GoBack]ٹرسٹ فار ڈیموکریٹک ایجوکیشن اینڈ اکاؤنٹیبیلیٹی ۔ فری اینڈ فئیر الیکشن نیٹ ورک (ٹی ڈی ای اے ۔ فافن) نے خواتین اراکین کی حاضری  میں باقاعدگی اور  اسمبلی کارروائی میں نمایاں کردار پر انہیں اعزازات سے نوازنے کے لیے سپیکر راحیلہ حمید خان درانی کی زیرِ صدارت ایک تقریب کا انعقاد کیا۔  سپیکر نے تقریب سے خطاب کرتے ہوئے خواتین اراکینِ اسمبلی کی عورتوں کے لیے خدمات اور کاوشوں کو سراہا اور انہیں نبرد آزما مسائل کے حل کے لیے ان کے عزم کی تعریف کی۔  
اس موقع پر سنٹر فار پیس اینڈ ڈویلپمنٹ کے سربراہ نصراللّٰہ خان  بڑیچ نے بھی خطاب کیا اور خواتین اراکینِ اسمبلی کو سیاسی عمل میں عورتوں کے حقوق کی خاطر  سیاسی وابستگیوں سے بالاتر ہو کر کام کرنے کا کہا۔ انہوں نے اسمبلی میں کم نمائندگی کے باوجود شاندار خدمات سرانجام دینے پر خواتین اراکین کو خراجِ تحسین پیش کیا۔ 
ٹی ڈی ای اے ۔ فافن کے چیف ایگزیکٹو آفیسر شاہد فیاض نے اراکینِ اسمبلی اور  تقریب کے شرکا کو فافن کی انتخابی و پارلیمانی اصلاحات کے شعبوں میں خدمات سے آگاہ کرتے ہوئے کہا کہ خواتین کی شرکت کے بغیر انتخابی عمل اور اسمبلیاں صحیح معنوں میں عوام کی نمائندگی کا حق ادا نہیں کرسکتیں۔  انہوں نے اراکین کو تعلیم، صحت اور گورننس کے شعبوں میں بہتری کے لیے حکومتی جوابدہی  کے حق کا مؤثر استعمال کرنے کی درخواست کی۔
فافن کے نمائندہ شہزاد انور نے خواتین ارکان کی کارکردگی رپورٹ کے نتائج پیش کرتے ہوئے کہا کہ بلوچستان میں خواتین کا آبادی میں حصّہ 46 فیصد ہے جبکہ صوبائی اسمبلی میں ان کی نمائندگی کی شرح 20 فیصد ہے۔ موجودہ اسمبلی میں 13 خواتین ارکان ہیں جو چھیالیس لاکھ سے زائد خواتین کی نمائندگی کرتی ہیں۔ صنفی اعتبار سے ہر     خاتون رکن 358,292 عورتوں کی نمائندہ ہے جبکہ ہر مرد رکن 105,186 مردوں کا نمائندہ ہے۔
گذشتہ 44 ماہ کےدوران اسمبلی میں لائے گئے ایجنڈے کا سولہ فیصد ان خواتین ارکان نے جمع کرایا تھا۔ نو فیصد ایجنڈا خواتین نے اکیلے جمع کرایا جبکہ سات فیصد ایجنڈا مرد ارکان کے اشتراک سے جمع کرایا گیا۔ تمام خواتین ارکان نے اسمبلی کی کارروائی میں شریک ہوتے ہوئے ایجنڈا جمع کرایا یا مباحث میں حصّہ لیا۔ تیرہ میں سے پانچ خواتین نے بحث میں اظہارِ خیال کے ساتھ ساتھ ایجنڈا بھی جمع کرایا جبکہ باقی اراکین نے صرف بحثوں میں حصّہ لیا۔ اوسطاً ہر خاتون رکن نے پانچ ایجنڈا امور جمع کرایے۔
اسمبلی کے ایجنڈے پر لائی گئیں 199 میں سے 29 قراردادیں خواتین ارکان نے خود جمع کرائیں اور 59 قراردادیں مرد اور خواتین ارکان نے اشتراک سے جمع کرائیں۔ حکومتی جوابدہی کے لیے خواتین نے 9 (36فیصد) تحاریکِ التوا جمع کرائیں اور 34 (چھ فیصد) سوالات پوچھے۔ مزید برآں خواتین نے 257 نکات ہائے اعتراض پر بھی بات کی اور 173 مرتبہ ایوان میں ہونے والے مباحث میں حصّہ لیا اور دہشتگردی، سیاسی حالات، انتظامی معاملات، زراعت، معیشت، امورِخارجہ، تعلیم اور صحت کے امور پر بات کی۔
بلوچستان اسمبلی نے بحیثیت مجموعی خواتین کے مسائل سے متعلق دو حکومتی قوانین اور ایک قرارداد کی منظوری دی جبکہ خواتین سے متعلق مزید ایک قانون اسمبلی میں زیرِ غور ہے۔ خواتین کے معاملات پر زیادہ تر قانون سازی کا تعلق اٹھارہویں ترمیم میں صوبوں کے سپرد کیے گئے امور سے تھا۔ ان قوانین کے ذریعے بچوں کو ماں کا دودھ پلانے، گھروں میں خواتین پر ہونے والے تشدد اور کام کرنے کی جگہوں پر ہراساں کیے جانے کے مسائل کو حل کرنے کی کوشش کی گئی ہے۔ اسمبلی نے خواتین پارلیمنٹری کاکس بنانے سے متعلق قرارداد بھی منظور کی۔ اس کاکس کے قیام کا مقصد عورتوں کے مسائل پر جماعتی وابستگیوں سے بالاتر ہوکر کام کرنے کے لیے سازگار ماحول فراہم کرنا ہے۔ 
